
			Dedicado a todos os nenos e nenas curiosos e con ganas 
de aprender.

			Quero mostrar o meu agradecemento a todos aqueles 
que me apoiaron e axudaron nesta aventura, en especial 
a Sofía, Gabriel, Brais, Alexandra e Iago polas súas ideas 
e achegas. Tamén á miña familia e amigos, sobre todo a Fer 
e a Gene, por seren un foco de motivación e creatividade.

		
	
		
			UN DÍA DE EXCURSIÓN

			Antía é unha nena de dez anos de cabelo louro que adoita levar unha trenza a cada lado da cara e uns anteollos grandes de cor verde. Gústalle moito ler banda deseñada sobre ciencia ficción, pero tamén le libros de aventuras que a levan de viaxe a soños incribles. Mais os soños sempre rematan cando o seu pai a chama para ir á escola. E é que a Antía cústalle espertar e erguerse cada mañá. Pero hoxe foi diferente: o seu pai só tivo que chamala tres veces. Hoxe é un día especial, hoxe hai excursión!

			O día anterior o profesor explicoulles a ela e mais aos seus compañeiros e compañeiras que ían visitar o Instituto de Investigacións de Neurociencia, e que nese lugar non é onde se estuda a ESO, nin tampouco o bacharelato. Nese instituto traballan científicos que desenvolven experimentos para coñecer como funcionan o cerebro e o sistema nervioso.

			Concretamente hoxe van coñecer un científico que traballa alí. Chámase Xurxo Mariño e é especialista no estudo do sistema nervioso. Ademais, é profesor na universidade, escribe libros e é divulgador científico.

			—Que é un divulgador científico? –preguntara Antía na aula o día anterior.

			—É unha persoa que explica a ciencia de forma sinxela. É dicir, explica cousas moi complexas de forma moi simple, para que os nenos e as nenas coma ti o poidan entender –contestoulle o profesor–. Ademais, Xurxo Mariño tamén fai divulgación científica en programas de televisión!

			A viaxe en autobús cara ao Instituto de Investigacións de Neurociencia fíxoselles moi curta. Antía e os seus compañeiros ían cantando cancións para pasar o tempo e o profesor charlaba animadamente coa condutora do autobús, pero cada cinco minutos botáballes unha ollada aos rapaces e ás rapazas para asegurarse de que na parte traseira do vehículo todo se mantiña en orde.

			O Instituto de Investigacións de Neurociencia é un edificio de catro plantas e moi extenso. A Antía sorprendeulle o seu aspecto moderno, cunhas fiestras de espello nas que se reflectía a chegada do autobús. O interior do edificio non era menos sorprendente: unha escaleira de caracol de cor branca ocupaba toda a entrada e do teito colgaban obxectos a distintas alturas. Cada obxecto tiña unha forma e unha cor diferentes e movíanse debido ás correntes de aire daquel enorme edificio. Antía quedou abraiada por todos os obxectos de cores que pendían e se movían coma se fose o vaivén das ondas do mar.

			Mentres tanto, unha muller achegouse ao profesor e presentouse como a conserxe. Indicoulle por onde tiñan que dirixirse para encontrarse co científico Xurxo Mariño, e todos comezaron a camiñar seguindo o profesor. Todos menos Antía, que continuaba abraiada observando o movemento dos obxectos que penduraban do teito.

			Un par de minutos máis tarde, o estrondo da porta de entrada que batía sacouna do seu ensimesmamento. Decatouse de que o profesor xa non estaba alí, e tampouco ningún dos seus compañeiros. Observou que detrás das escaleiras de caracol había un corredor estreito e pensou que quizais fosen por alí.

			Pero no corredor non había ninguén. Era estreito e moi longo, cheo de portas que permanecían pechadas. Todas menos unha. Antía decidiu entrar a ver se atopaba os compañeiros.

